პროექტი
საქართველოს მთავრობის 

განკარგულება N

2019 წელი                                                                   ქ. თბილისი

საჯარო სამართლის იურიდიული პირის – სოციალური მომსახურების სააგენტოს მიერ გრანტის მიღების შესახებ დოკუმენტის შეთანხმებისა და  გრანტის ეფექტიანი განხორციელებისთვის საკოორდინაციო საბჭოს დებულების დამტკიცების  თაობაზე 
1. „აღმასრულებელი ხელისუფლების შესაბამისი დაწესებულებებისა და სახელმწიფო კონტროლს დაქვემდებარებული საჯარო სამართლის იურიდიული პირების მიერ გრანტებთან დაკავშირებით გასატარებელ ღონისძიებათა შესახებ“ საქართველოს მთავრობის 2011 წლის 14 მარტის №126 დადგენილების შესაბამისად, მოწონებულ იქნეს სსიპ - სოციალური მომსახურების სააგენტოსა (შემდგომში - სააგენტო) და საერთაშორისო ორგანიზაცია World Vision შორის გასაფორმებელი საგრანტო დოკუმენტის პროექტის „ბავშვთა დაცვისა და კეთილდღეობის სისტემის გაძლიერების ხელშეწყობა“ პროექტის შესახებ. 
2. ამ განკარგულების პირველი პუნქტით გათვალისწინებულ საგრანტო დოკუმენტში შესაბამისი პირობების დაზუსტება, მასში ცვლილებებისა და დამატებების შეტანა ან საგრანტო დოკუმენტის მოქმედებასთან დაკავშირებული სხვა საკითხების კორექტირება მის ხელმოწერამდე ან ხელმოწერის შემდეგ გადაწყდეს სააგენტოსა და საერთაშორისო ორგანიზაციას World Vision შორის შეთანხმებით, საქართველოს მთავრობასთან დამატებითი შეთანხმების გარეშე. 
3. საკოორდინაციო საბჭოს შემადგენლობას ამტკიცებს საქართველოს ოკუპირებული ტერიტორიებიდან იძულებით გადაადგილებულ პირთა, შრომის, ჯანმრთელობისა და სოციალური დაცვის მინისტრი ინდივიდულური სამართლებრივი აქტით. 

4. დადგენილება ამომოქმედდეს ხელმოწერისთანავე.

პრემიერ-მინისტრი                                                         მამუკა ბახტაძე
                                                          განმარტებითი ბარათი

საჯარო სამართლის იურიდიული პირის – სოციალური მომსახურების სააგენტოს მიერ გრანტის მიღების შესახებ დოკუმენტის თაობაზე 

საქართველოს მთავრობის განკარგულების პროექტზე

1. ინფორმაცია სამართლებრივი აქტის პროექტის შესახებ
საქართველოს მთავრობის განკარგულების მიზანია სსიპ - სოციალური მომსახურების სააგენტოსა და საერთაშორისო ორგანიზაციას World Vision შორის საგრანტო ხელშეკრულების გაფორმება, რომლის ფარგლებში საქართველოს მთავრობა მხარდაჭერილი იქნება  ბავშვთა დაცვისა და კეთილდღეობის სისტემის გაძლიერების მიმართულებით.  ამ მიზნით პროექტი ითვალისწინებს საქართველოში ბავშვთა დაცვისა და ბავშვთა კეთილდღეობის სისტემის შემდგომი განვითარების მხარდაჭერას ცენტრალური და ადგილობრივი ხელისუფლების კოორდინირებული მუშაობის მექანიზმის ჩამოყალიბების, მოწყვლადი ბავშვიანი ოჯახების იდენტიფიცირებისა და ბავშვზე ზრუნვის მომსახურებათა ხარისხის გაუმჯობესების გზით.
2019-2021 წელებ სააგრანტო ხელშეკრულების ფარგლებში, დაგეგმილია:

· საქართველოში ბავშვთა დაცვისა და კეთილდღეობის ხელშეწყობისათვის მიმართულ ღონისძიებათა ერთიანი საკოორდინაციო საბჭოს ჩამოყალიბება - საბჭოს მიზანია ხელი შეუწყოს ბავშვთა დაცვისა და ბავშვთა კეთილდღეობის სისტემის შემდგომ განვითარებას და ჩამოაყალიბოს ერთიანი ეროვნული პლატფორმა, რომელიც გააღრმავებს ბავშვთა დაცვის და კეთილდღეობის საკითხებზე სხვადასხვა სახელმწიფო სტრუქტურების თუ არასამთავრობო ორგანიზაციების უწყებათაშორის თანამშრომლობას. საკოორდინაციო საბჭო იმუშავებს 4 კომიტეტის საშუალებით: 1) სოციალური მუშაობისა და ალტერნატიული მომსახურებების განვითარების კომიტეტი; 2) პრევენციისა და ოჯახის მხარდამჭერი მომსახურებების გაძლიერების კომიტეტი; 3) დეინსტიტუციონალიზაციის სტრატეგიისა და სამოქმედო გეგმის შემუშავებისა და განხორციელების კომიტეტი; 4) ბავშვზე ზრუნვის მომსახურებათა მონიტორინგის სისტემის განვითარების კომიტეტი;
· სოციალური მომსახურების სააგენტოში დასაქმებულ სოციალურ მუშაკებსა და მუნიციპალიტეტების სოციალურ სამსახურებს შორის პრევენციის, იდენტიფიცირების, რეფერირებისა და რეაგირების კუთხით საკოორდინაციო გაიდლაინის შემუშავება 2018 წლის „სოციალური მუშაობის კანონისა“ და კანონის სამოქმედო გეგმის შესაბამისად; 
· მინდობით აღმზრდელთა მხარდაჭერა და მათი ტრენინგ პროგრამის განახლება სპეციალიზირებული მინდობითი აღზრდის კომპონენტის გაძლიერებით;
· კოჯრის შეზღუდული შესაძლებლობის მქონე ბავშვთა პანსიონატის შეფასება და დაწესებულების ოპტიმიზაციის/ტრანსფორმაციის მიზნით გეგმისა და რეკომენდაციების შემუშავება.
2. პროექტის მიღებით გამოწვეული საფინანსო‑ეკონომიკური შედეგების გაანგარიშება
საგრანტო ხელშეკრულების სრული ბიუჯეტია  142 460 ევრო.
3. პროექტის მოსალოდნელი შედეგები

ხელი შეეწყობა ბავშვთა დაცვისა და ბავშვთა კეთილდღეობის სისტემის შემდგომ განვითარებასა და ერთიანი ეროვნული პლატფორმის ჩამოყალიბებას, რომელიც გააღრმავებს ბავშვთა დაცვის და კეთილდღეობის საკითხებზე სხვადასხვა სახელმწიფო სტრუქტურების თუ არასამთავრობო ორგანიზაციების უწყებათაშორის თანამშრომლობას, მინდობით აღმზრდელთა მხარდაჭერას. ასევე, განხორციელდება კოჯრის შეზღუდული შესაძლებლობის მქონე ბავშვთა პანსიონატის შეფასება და დაწესებულების ოპტიმიზაციის/ტრანსფორმაციის მიზნით მოხდება გეგმისა და რეკომენდაციების შემუშავება და მათი ტრენინგ პროგრამის განახლება სპეციალიზირებული მინდობითი აღზრდის კომპონენტის გაძლიერებით.

4. პროექტის განხორციელების ვადები
  პროექტის ხანგრძლივობა შეადგენს 3 წელს.
5. პროექტის ავტორი და წარმდგენი
პროექტის ინიციატორია სსიპ - სოციალური მომსახურების სააგენტო.

პროექტის  წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.
